
1 Forord 
 
Statens vegvesen har i samarbeid med Volda kommune starta arbeidet med å utarbeide 
reguleringsplan for riksveg 651 mellom Løvikneset og Årset. Vegen vil inngå i ny stamveg 
E39 mellom Nordfjordeid og Volda sentrum (via delar av noverande riksveg 15 og 60 i Eid 
og Hornindal og via ny E39 Kvivsvegen i Hornindal og Volda). 
 
Dette heftet er eit planprogram for prosjektet og har følgjande formål: 
− Planprogrammet skal avklare utgreiingsbehov og viktige problemstillingar i planarbeidet. 
− Planprogrammet skal bidra til å informere om prosjektet og planlegginga og til å styrke 

medverknaden tidleg i planarbeidet. Planprogrammet skal også avklare andre 
informasjons- og medverknadstiltak. 

− Planprogrammet skal avklare kva vegalternativ ved Homborset-Ervika som det skal 
arbeidast vidare med i reguleringsplanen, og om det skal leggjast fram reguleringsplan 
med fleire alternativ. 

− Planprogrammet skal avklare behovet for nødvendige utgreiingar slik som helse, miljø og 
tryggleik i byggefasen, geologiske og geotekniske undersøkingar, vurdering av skredfare 
og førebyggjande tiltak, risikoanalyse for tunnelen (krav ved brattare tunnel enn 3 %), 
støyvurderingar, berekning av nytte (prissette konsekvensar for samfunnet) og vurdering 
av ikkje-prissette konsekvensar (landskapsbilete, nærmiljø, friluftsliv, naturmiljø, 
kulturmiljø og naturressursar). 

 
Planprogrammet skal ligge ute til høyring i 6 veker. Innkomne merknader blir behandla av 
Vegvesenet og kommunen. Kommunen fastset endeleg planprogram. 
 
Spørsmål om prosjektet og planprogrammet kan rettast til: 
Vegvesenet v/prosjektleiar Oddbjørn Pladsen, tlf. 81544040/90692429 
Vegvesenet v/planleggar Kurt Lødøen, tlf. 71274185/90633213 
Kommunen v/planleggar Per Heltne, tlf. 70058700 
 
Postadresse Vegvesenet: Statens vegvesen Region midt, Fylkeshuset, 6404 Molde 
E-post Vegvesenet: firmapost-midt@vegvesen.no  
 
Postadresse kommunen: Volda kommune, Postboks 145, 6101 Volda 
E-post kommunen: postmottak@volda.kommune.no  

mailto:firmapost-midt@vegvesen.no
mailto:postmottak@volda.kommune.no

3 Orientering om vegprosjektet 
 
3.1 Bakgrunn for prosjektet 
 
Miljøverndepartementet godkjente fylkesdelplanen for kyststamvegen Nordfjordeid-Volda 
den 20. august 1999 med Kvivsvegen som korridor for den framtidige kyststamvegen. 
Riksveg 651 mellom Volda og Geitvika blir dermed ein del av E39 når Kvivsvegen er 
ferdigbygt. I fastsett Handlingsprogram for investeringar på stamvegnettet i 2006-2015, er 
rassikringsprosjektet Løvikneset-Hunneset venta oppstarta og fullført i perioden 2010-2015. 
Samtidig blir det vurdert tiltak for å oppnå stamvegstandard for Årsettunnelen. Vidare 
planarbeid vil difor omfatte strekninga mellom Løvikneset og Årset.  
 
 
3.2 Rassikring 
 
Den mest rasutsette strekninga ligg mellom Hjartåbygda og Hjartåelva. Her er det registrert 
fleire snøskred. I tillegg er det registrert sporadiske steinfall og mindre steinras frå ur og 
vegskjeringar. Det er også registrert mindre snøras ved Homborset og sporadiske steinfall frå 
fjellskjeringa vest for Årsettunnelen. Vegvesenet er takknemleg for opplysningar om andre 
rasområde som det må takast omsyn til i planarbeidet.  
 
 
3.3 Planløysing 
 
Det har vore utført vurderingar om moglege rassikringstiltak langs eksisterande riksveg på 
den mest utsette strekninga mellom Hjartåbygda og Hjartåelva. Konklusjonen er at riksvegen 
ikkje blir 100 % rassikker før den blir lagt i ein samanhengande tunnel. Det må avklarast kvar 
tunnelinnslaga skal vere. Ved Homborset-Ervika som er eit innmarksområde med 
kulturlandskap basert på mellom anna geitehald, er det fleire moglege alternativ. Desse blir 
omtalt og vurdert under punkt 3 i dette planprogrammet. Ved Hjartåelva som er eit brattlendt 
og naturskjønt utmarksområde, er det eitt naturleg tunnelinnslag like vest for elva. Herifrå er 
eksisterande veg tenkt utbetra og dei skarpaste svingane retta ut. Den største endringa blir ved 
Hunneset der nyvegen vert lagt sør om gardssaga. For å få rett standard på Årsettunnelen, blir 
den mest sannsynlege løysinga å utvide tunnelen på oppsida og rette ut svingen ved innslaget 
på austsida. 
 
 
3.4 Trafikkprognose 
 
I dag er gjennomsnittstrafikken mellom 500 og 1000 kjøretøy pr. døgn. Det blir lagt til grunn 
ein gjennomsnittstrafikk på 2-2500 kjøretøy/døgn derav 11 % tunge kjøretøy 20 år etter 
ferdigstilling. 
 
 
3.5 Veg- og tunnelutforming 
 
Riksvegen ute blir planlagt etter dimensjoneringsklasse S2, det vil seie stamveg med trafikk  
0-4000 kjøretøy/døgn og fartsgrense 80 km/t. Tunnelen blir planlagt etter dimensjonerings-
klasse B, det vil seie tunnelprofil T8,5 med trafikk 300-4000 kjøretøy/døgn. 

Vegbreidda mellom kvitstripene blir 6,5 meter både i tunnelen og veg i dagen. Utanfor 
kvitstripene blir det asfaltert 1 meter skuldrer for veg i dagen slik at totalbreidda blir 8,5 
meter. I tunnelen blir det bygt kantstein, bankett og betongrekkverk inn mot fjellet. 
Kantsteinen blir plassert 0,25 meter frå kvitstripa. 
 
Grøfteprofilet i dagen vert utforma slik at det blir 0,3 meter djup grøft og minst 3,70 m 
horisontal avstand frå vegkant til fjellskjering. Ved høge fjellskjeringar med fare for 
steinnedfall blir det vurdert større fanggrøft og rekkverk mot vegen. Elles vil alle skråningar 
bli stabilisert, kledt med jord og sådd til. Bekkar blir normalt sleppt gjennom vegen i 
stikkrenner der dei går i dag. Fylket skal godkjenne utslepp av vatn frå tunnelar. Normalt blir 
vatnet sleppt ut i bekk i nærleiken av tunnelmunningen på nedstrøms side av tunnelen.  
 
Tunnelar vert planlagt utrusta med mellom anna kvitt lys i taket, vass- og frostsikring for å 
hindre drypp på vegbanen, ventilasjon, antennekabel for radio og redningssamband, samt 
nødstasjonar med nødtelefonar og brannsløkkingsapparat for kvar 125 meter. Tunnelen blir 
automatisk stengd ved bruk av ein nødstasjon. Tunnelen vert overvaka av Vegtrafikksentralen 
(175) som har gode innarbeidde rutinar ved ulykkessituasjonar. I tillegg får tunnelen 
stoppelommer (havarinisjer) for kvar 500 meter og ei stoppelomme like utanfor i kvar ende.  
 
Nye lokalvegar vil ut ifrå trafikkmengda få ei vegbreidde på 3 eller 5,5 meter mellom 
kvitstripene i tillegg til 0,5 meter skuldrer.  
 
 
3.6 Kryss og avkjørsler 
 
Kryssa vil bli utforma som T-kryss med passeringslomme på høgresida av riksvegen i 
kjøreretninga. Det er stilt strenge krav til veggeometri og siktforhold i samband med kryss. 
Kryss utanfor tunnelopningar kan normalt ikkje ligge nærare enn 250 meter. 
 
Talet på avkjørsler bør avgrensast mest mogleg. Vegvesenet ønskjer opplysningar om jord- og 
skogbruksområde som har behov for driftsavkjørsler og driftsvegar langs riksvegen. Målet er 
å få minst mogleg kjøring på riksvegen. Likeeins ønskjer Vegvesenet å kartlegge behovet for 
krøtterundergangar. Mellom tunnelopningane ved Løvikneset og Homborset-Ervika kan 
riksvegen bli gjerda inne for å hindre geiter på vegen. 
 
 
3.7 Gangvegar og busslommer 
 
For å knyte i hop bygdelaga bør det byggjast gang- og sykkelveg langs riksvegen mellom 
Løvikneset og krysset til Hjartåbygda. Likeeins bør vegskuldra bli utvida med 2 m på baksida 
av vegrekkverket på den sidebratte strekninga Hunneset-Årset.  
 
Etter opning av Kvivsvegen vil gjennomgåande bussruter frå Nordfjord i tillegg til lokalruter 
kjøre gjennom området. Det blir planlagt busslommer ved dei hovudkryssa der det er mest 
aktuelt for desse bussane å stoppe. 

3.8 Stoppe- og rasteplassar 
 
Det vil bli vurdert å etablere ein rasteplass ved Ullaland. I tillegg vil det bli planlagt bygt 
nokre stoppeplassar i område med god utsikt.  
 
 
3.9 Rigg- og masselagerområde 
 
Det vil bli behov for riggområde ved den eine eller begge endane av tunnelen. Ved desse 
områda kan det vere aktuelt å plassere brakkerigg og lagerområde for anleggsmaskiner og 
driftsutstyr i anleggstida. Det kan også bli aktuelt å etablere steinknuseverk.  
 
Tunnelbygging vil gi eit stort overskot av tunnelmasse. Kvar meter tunnel gir om lag 100 m³ 
sprengt stein. Mykje av massane vil gå med til vegfyllingar (over terrengnivå) medrekna 
sidevegar og rasvollar. Eindel sprengt stein vil også bli knust og går med til oppbygging av 
vegfundamentet. Likevel vil det bli ein del massar til overs. Vegvesenet ønskjer innspel til 
plassering av massar mellombels eller permanent. Ved Hunneset er det regulert eit 
massedeponi ved fylkesveg 43 som kan nyttast. Her er det pr. i dag plass til om lag 
100 000 m³. 
 
 
3.10 Førebelse utbyggingskostnadar 
 
Det er rekna på kostnader for rassikringsprosjektet Løvikneset-Hunneset som er med i fastsett 
Handlingsprogram for 2006-2015. Dette gjeld alle vegalternativa ved Homborset-Ervika som 
er omtalt og vurdert under punkt 3 i dette planprogrammet. Det er også rekna på nødvendig 
utbetring av Årsettunnelen. Overslaga er førebelse med ein ± 25 % uvisse. Kostnadane vil, alt 
etter val av alternativ omtalt under punkt 3.2-3.5 nedanfor, koste mellom 343-410 mill. 
kroner. I tillegg kjem kostnadane med utbetring av Årsettunnelen. 
 
 
3.11 Framdrift 
 
1. Planprogrammet vil ligge ute til offentleg ettersyn i 6 veker. Innkomne merknader blir 

behandla av Vegvesenet og kommunen, før kommunen fastset endeleg planprogram. 
 

2. Forslag til reguleringsplan bør leggjast ut til offentleg ettersyn før årsskiftet 2007-08. 
Høyringsfristen blir sett til minst 30 dagar. Ved større endringar av planen på grunn av 
innkomne merknader, vil den bli sendt ut til ny høyring til berørte partar. Planen med 
innkomne merknader vil deretter bli sendt over til kommunen for sluttbehandling. 
Godkjenning i kommunestyret kan då vonleg gjerast før sommarferien 2008. 
 

3. Med godkjent reguleringsplan kan grunnforhandlingane starte. 
 

4. Byggetida er rekna til 2,5-3,0 år. I fastsett Handlingsprogram for investeringar på 
stamvegnettet i 2006-2015, er rassikringsprosjektet Løvikneset-Hunneset venta oppstarta 
og fullført i perioden 2010-2015. 

3.12 Informasjon 
 
Den 27. juni 2007 vart det halde orienteringsmøte/grunneigarmøte på Hjartåbygda grendahus 
med ca. 50 engasjerte grunneigarar og andre interesserte. Førebelse planar og framdrift blei 
presentert på møtet. Det vart skrive eit fyldig referat frå møtet med orientering om prosjektet, 
førebelse plankart og ei liste med kontaktpersonar som arbeider med prosjektet. I tillegg fekk 
møtet positiv presseomtale i lokalavisa Møre. 
 
Følgjande personar i Vegvesenet og kommunen kan kontaktast for spørsmål om prosjektet:  
− Vegvesenet v/prosjektleiar Oddbjørn Pladsen, tlf. 81544040/90692429 
− Vegvesenet v/planleggar Kurt Lødøen, tlf. 71274185/90633213 
− Kommunen v/planleggar Per Heltne, tlf. 70058700 
 
Postadresse Vegvesenet: Statens vegvesen Region midt, Fylkeshuset, 6404 Molde 
E-post Vegvesenet: firmapost-midt@vegvesen.no  
 
Postadresse kommunen: Volda kommune, Postboks 145, 6101 Volda 
E-post kommunen: postmottak@volda.kommune.no  
 
Mange grunneigarar har allereie teke kontakt for å diskutere plandetaljar. Det har også vore 
gjennomført ein del synfaringar.  
 
Det vil bli innkalla til nytt grunneigarmøte/kontordag på Hjartåbygda grendahus i perioden 
reguleringsplanen er lagt ut til offentleg ettersyn. 
 
 
4 Vurdering av tunnelinnslag ved Homborset-Ervika 
 
4.1 Kriterier for utsiling 
 
Planprogrammet skal avklare kva vegalternativ ved Homborset-Ervika som det skal arbeidast 
vidare med i reguleringsplanen. I arbeidet med å sile ut dei minst aktuelle alternativa, har ein 
gjennomført ei grov vurdering basert på kjent kunnskap om planområdet, samt 
vegtekniske/trafikale tilhøve og førebelse utbyggingskostnader for alternativa.  
 
Følgjande tema/eigenskapar er vurderte: 
− Landskapsbilete: Grad av inngrep som store skjeringar og fyllingar av vegane og 

nødvendig rassikringstiltak. 
− Nærmiljø: Nærføringsulemper, trafikkstøy, lokaltrafikk og mjuke trafikkantar. 
− Kulturmiljø: Arkeologiske kulturminne og kulturlandskap. 
− Naturressursar: Jordbruk. 
− Vegtekniske/trafikale tilhøve: Veg- og tunnellengde Løvikneset-Hunneset, linjeføring og 

kryss med lokalvegane. 
− Førebelse utbyggingskostnader: Det er rekna på kostnader for rassikringsprosjektet 

Løvikneset-Hunneset som er med i fastsett Handlingsprogram for 2006-2015. Overslaga 
er førebelse med ein ± 25 % uvisse. 

mailto:firmapost-midt@vegvesen.no
mailto:postmottak@volda.kommune.no

4.2 Alternativ 1 
 
Vegtraseen går gjennom dyrkamarka nedom gardstuna 33/1 og 33/2 på Vadstein og ned til 
Ervikvatnet før den går inn i tunnel ved austenden av Ervikvatnet.  
 
Tema/eigenskapar Konsekvens 
Landskapsbilete Vegen vil ligge fint i terrenget. Dei største jord- og 

fjellskjeringane og fyllingane for nyvegen blir ved 
tunnelinnslaget. Ved 32/2 på Homborset må det opp ein 
rassikringsvoll for snøskred. Forbi gardstuna 33/1 og 33/2 
på Vadstein må det opp ein voll for å dempe trafikkstøyen. 

Nærmiljø Trafikkstøyen vil auke i forhold til i dag pga. Kvivsvegen. 
Nødvendige vollar og andre skjermingstiltak blir bygt for å 
dempe denne støyen. Nyvegen blir barriere då den deler 
bygdelaga på strekninga Løvikneset-Hjartåbygda. Det blir 
bygt gang- og sykkelveg mellom lokalvegane for å knyte 
saman bygdelaga. 

Kulturmiljø Det er store sjansar for å finne automatisk freda 
kulturminne (arkeologiske spor). Kulturlandskapet på 
innmarka ved Homborset, Vadstein og Ervika blir oppdelt. 

Naturressursar Jordbruksarealet får store inngrep og blir oppdelt på ein 
uheldig måte. Det blir vanskeleg å gjerde inne riksvegen for 
å hindre geiter på vegen. 

Vegtekniske/trafikale tilhøve Totallengde Løvikneset-Hunneset:  5 800 meter 
Veg i dagen:    3 360 meter 
Tunnel:    2 440 meter 
Tunnelen går inn på eit lågare plan enn dei øvrige 
alternativa slik at stigninga blir 4,7 %. Elles vil nyvegen få 
tilfredsstillande linjeføring. Kryss med lokalvegane vil 
ikkje by på noko problem. Traseen må grunnundersøkast, 
men det er kjent at delar av strekninga har dårleg grunn.  

Førebelse utbyggingskostnader 343 mill. kr ± 25 % uvisse. 
 
Alternativ 1 gir store inngrep i jordbruksarealet og deler det opp på ein uheldig måte. I tillegg 
er det negative konsekvensar for nærmiljø og kulturmiljø. Signala som kom fram på 
grunneigarmøtet/orienteringsmøtet var også eintydige. Sjølv om alternativet er det 
rimelegaste, vert dei negative konsekvensane så store at alternativet ikkje bør arbeidast vidare 
med. Alternativ 1 bør difor forkastast. 

4.3 Alternativ 2 
 
Vegtraseen følgjer stort sett dagens riksveg ca. 400 meter forbi gardstuna 33/1 og 33/2 på 
Vadstein før den går inn i tunnel.  
 
Tema/eigenskapar Konsekvens 
Landskapsbilete Terrenget langs dagens riksveg er kupert og sidebratt og 

riksvegen har skarpe svingar. Nyvegen får difor større jord- 
og fjellskjeringar og fyllingar spesielt mellom gardstuna 
33/1 og 33/2 på Vadstein og tunnelinnslaget. Her vil 
utretting av ei skarp S-kurve, krysset med lokalvegen og 
tunnelinnslaget gi større utslag i terrenget. Ved 32/2 på 
Homborset må det opp ein rassikringsvoll for snøskred.  

Nærmiljø Trafikkstøyen vil auke i forhold til i dag pga. Kvivsvegen. 
Nødvendige vollar og andre skjermingstiltak blir bygt for å 
dempe denne støyen. Nyvegen vil ligge nær bustadane og 
gardstuna ved 33/3 Kopen og 33/1 og 33/2 på Vadstein. 
Det blir bygt gang- og sykkelveg mellom lokalvegane for å 
knyte saman bygdelaga. 

Kulturmiljø Det er sjansar for å finne automatisk freda kulturminne 
(arkeologiske spor) ved dyrkamarka på 32/1 på Homborset. 

Naturressursar Jordbruksarealet får noko inngrep pga. slakkare svingar, 
større vegbreidde, kryss med lokalvegar og gang- og 
sykkelveg. Riksvegen kan bli gjerda inne for å hindre geiter 
på vegen. 

Vegtekniske/trafikale tilhøve Totallengde Løvikneset-Hunneset:  5 750 meter 
Veg i dagen:    3 020 meter 
Tunnel:    2 730 meter 
Linjeføringa for nyvegen og stigninga i tunnelen på 3,5 % 
er tilfredsstillande. Kryss med lokalvegane vil ikkje by på 
noko problem.  

Førebelse utbyggingskostnader 356 mill. kr ± 25 % uvisse. 
 
Alternativ 2 gir noko negative konsekvensar for landskapsbilete, nærmiljø, kulturmiljø og 
naturressursar. Det vert likevel arbeidd vidare med dette alternativet. 

4.4 Alternativ 3 
 
Vegtraseen skjer over dyrkamark på Homborset og går inn i tunnel like oppom gardstunet 
33/3 ved Kopen nedanfor ein fjellhammar. 
 
Tema/eigenskapar Konsekvens 
Landskapsbilete Det vert ei større fylling der vegen går over dyrkamarka 

ved 32/1 på Homborset. Veglinja og den høge fyllinga blir 
unaturleg i forhold til dagens terrengformasjon. I tillegg vil 
krysset med lokalvegen ligge på utsida av denne fyllinga. 
Elles kan tunnelinnslaget gi noko utslag i terrenget. Ved 
32/2 på Homborset må det opp ein rassikringsvoll for 
snøskred.  

Nærmiljø Trafikkstøyen vil auke i forhold til i dag pga. Kvivsvegen. 
Nødvendige vollar og andre skjermingstiltak blir bygt for å 
dempe denne støyen. Nyvegen vil ligge nær gardstunet ved 
33/3 Kopen. Det blir bygt gang- og sykkelveg mellom 
lokalvegane for å knyte saman bygdelaga. 

Kulturmiljø Det er sjansar for å finne automatisk freda kulturminne 
(arkeologiske spor) ved dyrkamarka på 32/1 på Homborset. 

Naturressursar Jordbruksarealet får stort inngrep ved 32/1 på Homborset. 
Riksvegen kan bli gjerda inne for å hindre geiter på vegen. 

Vegtekniske/trafikale tilhøve Totallengde Løvikneset-Hunneset:  5 700 meter 
Veg i dagen:    2 370 meter 
Tunnel:    3 330 meter 
Linjeføringa for nyvegen og stigninga i tunnelen på 3,5 % 
er tilfredsstillande. Kryss med lokalvegane vil ikkje by på 
noko problem. Tunnelinnslaget må sikrast spesielt for ras. 

Førebelse utbyggingskostnader 400 mill. kr ± 25 % uvisse. 
 
Alternativ 3 gir store inngrep i jordbruksarealet. I tillegg er det negative konsekvensar for 
landskapsbilete, nærmiljø og kulturmiljø. Signala som kom fram på grunneigarmøtet/ 
orienteringsmøtet var også eintydige. Dei negative konsekvensane vert så store at alternativet 
ikkje bør arbeidast vidare med. Alternativ 3 bør difor forkastast. 

4.5 Alternativ 4 
 
Vegtraseen går inn i tunnel i fjellhammaren oppom gardstunet 33/3 ved Kopen. 
 
Tema/eigenskapar Konsekvens 
Landskapsbilete Det vert ei større fylling der krysset med lokalvegen ligg 

over dyrkamarka ved 32/1 på Homborset. Elles kan 
tunnelinnslaget gi noko utslag i terrenget. Ved 32/2 på 
Homborset må det opp ein rassikringsvoll for snøskred.  

Nærmiljø Trafikkstøyen vil auke i forhold til i dag pga. Kvivsvegen. 
Nødvendige vollar og andre skjermingstiltak blir bygt for å 
dempe denne støyen. Det blir bygt gang- og sykkelveg 
mellom lokalvegane for å knyte saman bygdelaga. 

Kulturmiljø Det er sjansar for å finne automatisk freda kulturminne 
(arkeologiske spor) ved dyrkamarka på 32/1 på Homborset. 

Naturressursar Jordbruksarealet får stort inngrep ved 32/1 på Homborset. 
Riksvegen kan bli gjerda inne for å hindre geiter på vegen. 

Vegtekniske/trafikale tilhøve Totallengde Løvikneset-Hunneset:  5 690 meter 
Veg i dagen:    2 230 meter 
Tunnel:    3 460 meter 
Linjeføringa for nyvegen og stigninga i tunnelen på 3,5 % 
er tilfredsstillande. Kryss med lokalvegane vil ikkje by på 
noko problem. Tunnelinnslaget må sikrast spesielt for ras. 

Førebelse utbyggingskostnader 410 mill. kr ± 25 % uvisse. 
 
Alternativ 4 gir noko negative konsekvensar for landskapsbilete, nærmiljø, kulturmiljø og 
naturressursar. Signala som kom fram på grunneigarmøtet/orienteringsmøtet var nokså 
eintydige der dei går inn for dette alternativet. Sjølv om alternativet er det klart dyraste, vert 
det likevel arbeidd vidare med dette. 

5 Nødvendige utgreiingar 
 
5.1 Grunnforhold 
 
Det vil bli utført nødvendige undersøkingar i marka for å kartlegge grunnforholda. Desse er 
med å optimalisere plasseringa av nyvegen. Ved tunnelinnslaga kan det bli utført 
refraksjonsseismiske undersøkingar for å kartlegge fjellkvaliteten og djupne til fjell. Metoden 
går ut på å sprenge små ladningar i overflata slik at seismografen med geofonar registrerer 
reflekterte ”lydstrålar” frå grunnen. Undersøkingar av jordmassane blir utført med borerigg 
som registrerer jordtype/eigenskapar ved hjelp av boremotstand og registrerer eventuelt 
djupne til fjell. I tillegg blir det teke prøver til analyse i laboratorium.  
 
 
5.2 Rassikringstiltak 
 
Det vil bli utført vurderingar om moglege rassikringstiltak langs nyvegen utanom den mest 
utsette strekninga mellom Hjartåbygda og Hjartåelva der det blir ein samanhengande tunnel. 
Det finst mange ulike metodar alt etter type ras og omfang. 
 
 
5.3 Avklaring av brannsikringstiltak for tunnel 
 
Det vert arbeidd med å få avklart brannsikringstiltak for tunnelane i samsvar med 
”Retningslinjer for saksbehandling ved brannsikring av vegtunneler.” Brannvesenet skal 
uttale seg til: 
− aktuelle reguleringsplanløysingar 
− risikoanalysar 
− eigne vurderingar av behovet for sikringstiltak og -utstyr, med grunnlag i Statens 

vegvesen sine handbøker 021 Vegtunneler normaler og 269 Sikkerhetsforvaltning av 
vegtunneler. 

− ein detaljert oversikt over forslag til fysiske løysingar, brannsikringsutstyr i tunnelen og 
beredskapsmessige forhold 

 
 
5.4 Vegtrafikkstøy 
 
I støyberekningar skal ein no nytte eininga Lden (Lydnivå day-evening-night) der støy på 
kvelds- og nattetid vert tillagt større vekt. Tilrådd grenseverdi for etablering av nye 
støyfølsame bygningar, og ny støyande verksemd, er 55 dBA. Denne grenseverdien er ikkje 
juridisk bindande. 
 
I samband med reguleringsplanen vert det utarbeidd støysonekart langs nyvegen med 
planleggingsverktøyet ”Novapoint Støy” og berekna etter ”Retningslinjer for behandling av 
støy i arealplanlegging”, T-1442. Karta vil vise område langs nyvegen som får Lden over 65 
dBA med raud farge og område som får Lden mellom 55 og 65dBA med gul farge. I tillegg 
vil karta vise støynivå ved fasade på dei husa som ligg nærast vegen. Støyberekninga vil ta 
omsyn til dei støyvollane og skjermingstiltaka som er lagt inn og er berekna for punkt som 
ligg 4.0 m over terrengnivå. 

5.5 Konsekvensar 
 
Det er ikkje krav om eigen konsekvensanalyse for dette prosjektet. Vesentlege konsekvensar 
for heile strekninga blir likevel omtalt i tekstdelen til reguleringsplanen. Ein får dermed eit 
betre grunnlag for å vedta ei optimal løysing. Den vil også bidra til rett val av alternativ ved 
Løvikneset-Ervika. 
 
I samband med behandlinga av fylkesdelplanen for framtidig E39 mellom Nordfjordeid og 
Volda, vart det utarbeidd ein eigen konsekvensutgreiing. I fylkesdelplanen vart desse 
alternativa lagt fram: 
- Austefjordalternativet med opprusting av E39 gjennom Stigedalen og utbetringar, og i stor 

grad ny veg, rundt Austefjorden, 
- Ferjealternativet med opprusting av eksisterande E39 gjennom Stigedalen og av ferjesam-

bandet mellom Folkestad og Volda, 
- Kvivsvegalternativet med tunnel gjennom Kviven (Grodås - Kalvatn), ny veg Kalvatn - 

Fyrde og vidare utbetringar og delvis ny veg på nordsida av Austefjorden. 
 
Vegdirektoratet vedtok konsekvensutgreiinga den 23. mars 1999. 
 
Miljøverndepartementet godkjente fylkesdelplanen den 20. august 1999. I si godkjenning 
påpeikte dei at Kvivsvegalternativet vil gje størst positiv effekt for næringsliv og 
næringslivstransportar, reiselivsnæring, regional utvikling og offentleg transporttilbod.  
 
Prissette og ikkje prissette konsekvensar blir omtalt i tekstdelen til reguleringsplanen. 
Prissette konsekvensar blir rekna i bruttokostnader (marknadsprisar inkludert skattar og 
avgifter) for å kunne studere fordelingsverknader (kostnader og nytte) mellom 4 
hovudaktørgrupper: 
− Trafikantar og transportbrukarar: Tids- og kjøretøykostnader. 
− Operatørar: Kostnader for kollektivselskapa. 
− Det offentlege: Investeringskostnader, drifts- og vedlikehaldskostnader og inntekter frå 

transportavgifter. 
− Samfunnet elles: Ulykkeskostnader, støy- og luftforureiningskostnader, restverdi (utover 

berekningsperioden på 25 år) og skattekostnader (skattefinansiering av offentlege prosjekt 
medfører kostnader for samfunnet). 

 
Det er programpakken EFFEKT med tilleggsmodular som vil bli brukt til utrekningane. 
 
Ikkje prissette konsekvensar blir vurdert for desse fagtema: 
− Landskapsbilete: Kupert og sidebratt terreng, tunnelinnslag og kryss med lokalvegar vil 

bli synlege tiltak som vil kunne få konsekvensar for landskapsbilete. Det vil bli arbeidd 
med å finne løysingar som kan dempe verknadene. 

− Nærmiljø: Riksvegen passerer fleire gardsbruk og bygdelag. Det nye vegsystemet vil 
kunne få konsekvensar for nærmiljøet. Støyberekningar vil kartlegge behovet for 
skjermingstiltak. Elles vil det bli arbeidd med å finne løysingar som kan samle bygdelaga. 

− Kulturmiljø: Det er krav om arkeologisk registrering før reguleringsplanen kan 
godkjennast. Planområdet har potensiale for funn av automatisk freda kulturminne. Det vil 
bli arbeidd med å finne løysingar som kan unngå freda kulturminne og nyare kulturminne, 
og dempe inngrep i kulturlandskapet. 

− Naturressursar: Riksvegen passerer berre landbruksareal med innmark og utmark. Det vil 
bli arbeidd med å finne løysingar som kan dempe driftsulempene for landbruket.  

 
 
5.6 Helse, miljø og tryggleik i byggefasen 
 
Statens vegvesen skal sørgje for at det blir utarbeidd ein plan som sikrar eit fullt forsvarleg 
arbeidsmiljø ved gjennomføring av prosjektet, i samsvar med § 8 i Byggherreforskrifta. 
Statens vegvesen har som mål at gjennomføring av prosjektet skal skje utan at menneske og 
miljø vert påført skade. Prosjektet har følgjande målsetting: 
 
− Sjukefråværet skal ikkje overstige 4 %. 
− Talet på fråværsskadar pr. million arbeidstimar (H-verdi) vert mindre enn 7.  
− Etablering av eit system for aktiv rapportering av alle ulykker, skadar og nestenulykker 

hos alle entreprenørar. 
− Det skal leggjast vekt på tiltak for å sikre god trivsel. 
− Prosjektet skal utformast og gjennomførast slik at dei negative konsekvensane for 

brukarar og omgivnadene blir minimalisert. 
− Miljø må ivaretakast på lik linje med funksjonelle, tekniske og økonomiske omsyn. 
− Byggherre skal i samarbeid med prosjekterande og utførande legge forholda til rette slik at 

ein kan fokusere på tryggleik, helse og arbeidsmiljø gjennom heile prosjekterings- og 
byggeprosessen. Der igjennom vert det sikra at byggeplass og framtidig vedlikehald kan 
utførast på ein sikker måte for arbeidstakarar og trafikantar. 

 
 
5.7 Omklassifiseringar 
 
Når reguleringsplanen er godkjent, vil Vegvesenet og Volda kommune vurdere 
nedklassifisering av eksisterande riksveg på strekningar der riksvegen er omlagt. Endeleg 
vedtak blir gjort av Vegdirektoratet. På strekninga med ny tunnel, vil gjenståande riksveg 
mellom Homborset-Ervika og Hjartåbygda sannsynlegvis kunne bli nedklassifisert til 
kommunal veg. Vidare vil strekninga mellom Hjatåbygda og Hjartåelva sannsynlegvis bli lagt 
ned som offentleg veg og lagt ut til bruk som privat veg.  




